
Wěmata 14 

Ée Mawu ɖɔ mɔ̌ ɔ́, un ɖɔ: “Yéége! Aklúnɔ Mavɔmavɔ! Gbeyíɖɔ lɛ́ɛ ko ɖɔ nú 

yě ɖɔ hwi ɖɔ ahwan kún ná wá to yětɔn mɛ gbeɖé ó; adɔ kún ná tɔ́n ɖo to 

yětɔn mɛ gbeɖé ó. Yě ɖɔ nú yě ɖɔ hwi ɖɔ émí ná ayi j'ayǐ yě bɔ nǔ bǐ na vɔ́ ɖ'é 

wú. (Jelemíi 14 :13) 

Jelemíi ɖo vo sa wɛ din dó togun tɔn tamɛ ɖo Mawu nukɔn ɖɔ gbeyíɖɔ adingbannɔ 

lɛ́ɛ wɛ blɛ́ flú yě bɔ nǔ wá ɖo mɔ̌ cí gbɔn wɛ. 

Énɛ́ ɔ́ wú wɛ nyɛ Mawu Mavɔmavɔ ɖɔ: gbeyíɖɔ e un ma sɛ́ dó ǎ, bɔ yě ká nɔ́ 

ɖɔ xó dó nyǐkɔ ce mɛ, bó nɔ́ ɖɔ: ahwan ná byɔ́ to élɔ́ mɛ ǎ, adɔ ka ná tɔ́n ɖo fí 

ǎ lɛ́ɛ ɔ́, gbeyíɖɔ énɛ́ lɛ́ɛ ɔ́, ahwan ná ɖo yě hu wɛ, adɔ ná ɖo yě hu wɛ, káká bɔ 

yě bǐ nǎ vɔ. Mɛ e yě ká nɔ́ ɖó adingban ná lɛ́ɛ ɔ́, adɔ kpó ahwan kpó wɛ ná hu 

yě tɛ́ gbɔn Jeluzalɛ́mu sín ali lɛ́ɛ jí. Mɛ ɖěbǔ ná ɖe bó ná sɔ́ yě yi ɖi ǎ; è nǎ ɖi 

asi yětɔn lɛ́ɛ ǎ, è ka ná ɖi vǐ yětɔn súnnu abǐ nyɔ̌nu ǎ. Dǎka e yě nɔ́ xo ɔ́ yě ná 

sún sin tɔn. (Jelemíi 14 :15-16) 

Hwɛjijɔ e ba wɛ Jelemíi ɖe dó ɖo vo sa wɛ ɔ́ ɖó bɛ̌nu ɖé ǎ. Gbeyíɖɔ adingbannɔ 

lɛ́ɛ kpódó mɛ e nɔ ɖótó yě lɛ́ɛ kpán bǐ wɛ Mawu ná ɖó hwɛ ná ɖó hwɛ yětɔn lɛ́ɛ 

wú. 

Jelemíi, ɖɔ nú yě ɖɔ émí ɖo avǐ ya wɛ ɖasin hoho zǎn kéze, magbokɔ. Đó è dó nǔ 

togun émítɔn bɔ é syɛ́n ɖésú, akpá ɖaxó wɛ jɛ wǔ tɔn. (Jelemíi 14 :17) 



Ée jelemíi ma sɔ́ sixú sa vo nú Mawu dó togun ɔ́ tamɛ ǎ ɔ́, nǔ e kpo kpowun ɔ́ wɛ 

é nyí ɖɔ, é ná yi ɖɔ nú togun ɔ́ bǐ ɖɔ yě ní ya avǐ nú yěɖée. Wɛnsagun e nɔ hɛn 

nyanya é wɛ gbeyíɖɔ ɔ́ nyí, bó nɔ́ ɖɔ awěxomɛ e ná jɛ dó to ɔ́ jí lɛ́ɛ kpódó wǔvɛ́sise 

kpó. Mawu ɔ́, ɖó hwɛjijɔ tɔn kpódó mɛ mímɛ́ e é nyí ɔ́ kpó wú ɔ́, é ɖó ɖěwagbɔn 

zɛ tó dɔn nú togun ɔ́ wú ǎ, ɖó mɔ̌ wɛ é ɖe gbɔn. 

Hwenu e Jelemíi ɖo wɛn Mawu tɔn lɛ́ɛ dó ɔ́, é nɔ́ ɖɔ xó xá Mawu lě e é ɖe gbɔn 

ɖo ayixa tɔn mɛ é. Mɔ̌ wɛ é ɖó ná nyí gbɔn nú yɛhwexóɖɔtɔ́ bǐ. 

Judáa togun ɔ́ ɖɔ: “Mawu, a jǒ mǐ dó bǐ wɛ a? Wǎn wɛ a gbɛ́ nú Sinyɔ́ɔ ɔ́ din 

a? Étɛ́wú a ka gblé wǔ mǐ, bɔ akpa jɔmakú jɛ mǐ wǔ lě? Ayi j'ayǐ ɖó nukún 

wɛ mǐ ɖe, nǔ ɖagbe ɖě ká ɖo wǐwá wɛ ǎ. Azɔn mǐtɔn ní gbɔ ɖó nukún wɛ mǐ 

ɖe, awě kɛ́ɖɛ́ wɛ ká ɖo mǐ xo wɛ. Mawu Mavɔmavɔ, mǐ tunwun ɖɔ mǐ xo dǎka, 

mǐ tunwun ɖɔ tɔ́gbó mǐtɔn lɛ́ɛ wa nǔ nyi do. Mǐ lɔ hu hwɛ dó we. Kpɔ́n dó 

nyǐkɔ towe wú, bó má jó mǐ dó ó. Ma sɔ́ axɔ́súzinkpo towe susunɔ ɔ́ xo kɔ́ ó. 

Ma wɔn akɔ e a jɛ xá mǐ ɔ́ ó; ma hɛn gblé ó. (Jelemíi 14:19-21) 

Azɔn atɔngɔ́ ɔ́ ɖíe Jelemíi tɛ́nkpɔ́n ná yí xomɛsin sín Mawu sí e. 

Din ɔ́, é gbɔ bó ba wlɛnwín ɖěvo. ɖě e é ná nyí wiwa bɔ é ná jɛ hwɛ dó mɛ e wa 

nǔ nyi do é jí ɔ́, é bló mɔ̌ bó jɛ hwɛ e togun tɔn hu ɔ́ ɖɔ nú Mawu jí kpódó 

mɛɖéezéhwe kpó. Nǔ e ná sún jɛ ayǐ sín Mawu lɔ mɛ ɖo mɔ̌ wiwa do mɛ ɔ́, é flín 

i. É wɛ nyí ɖɔ Jeluzalɛ́mu fí e susu Mawu tɔn sín axɔ́súzinkpo ɖe é kpódó akɔ e é 

jɛ xá tɔ́gbó yětɔn lɛ́ɛ kpó é ná xo kɔ́. 

Wěmata 15 

Mɔyízi kpódó Samuwɛ́li kpó nyí ɖɛ̌mɛnu titewungbe e Mawu nɔ́ ɖótó lɛ́ɛ ɖo 

hwenu yětɔn nu. 

Hwenu e Mɔyízi sa vo nú Mawu dó Izlayɛ́li tamɛ é ɔ́, é se bó lɛ́ kɔ sín nǔ e ná dó 

sin xá yě wɛ é ɖe ɔ́ gúdo. 

Ée Mɔyízi ɖɔ mɔ̌ ɔ́, Mawu Mavɔmavɔ sɔ́ wa nǔ nyanya e sín adǎn e é gblɔ́n ɔ́ xá 

togun tɔn ǎ. (Tíntɔ́n 32 :14) 

Amɔ̌ fí din ɔ́, é sɔ́ ɖó ɖěwagbɔn ǎ, ɖó togun Judáa tɔn ɔ́ dó asá hɔntogbó yimalɛ́kɔ 

tɔn. Bɛ́ sín din ɔ́, nǔɖé sɔ́ sixú fá xomɛ nú Mawu bónú xomɛsin tɔn yi, káká bɔ 

hwɛɖónúmɛ ɔ́ ná nɔ te ǎ. 



Mawu ɖe gbe nú gbeyíɖɔ ɔ́ tawun wɛ lɔ, ɖɔ é ní ɖɔ nudó xó dó Izlayɛ́li jí, bó nya 

ɛ dó zɔ nú émí. Lo ɔ́, tódɔnnúmɛ sín xó tɔn lɛ́ɛ ka nɔ́ cɛ jɛ́n wɛ. 

Nú yě kan byɔ́ we ɖɔ: ‘Fítɛ́ mǐ ká ná yi’ hǔn, ɖɔ nú yě ɖɔ nyɛ Mawu Mavɔmavɔ 

ɖɔ: 

Mɛ e ná kú lɛ́ɛ ná kú; mɛ e ahwan ná hu lɛ́ɛ ɔ́, ahwan ná hu; mɛ e ná kú adɔ 

lɛ́ɛ ɔ́, ná kú adɔ; mɛ e ahwan ná wlí lɛ́ɛ ɔ́, ahwan ná wlí. Awě alɔkpa alɔkpa 

ɛnɛ wɛ un ná sɛ́ dó yě. Un ná sɛ́ ahwan dó yě, bɔ ahwan ná hu yě. Un ná sɛ́ 

cukú dó yě, bɔ cukú ná dɔn lan yětɔn gbɔn kɔ́ mɛ. Un ná sɛ́ xɛ e nɔ sá nǔ lɛ́ɛ 

dó yě; un ná sɛ́ adǎnkanlin lɛ́ɛ dó yě; yě ná vún lan yětɔn ɖu, bó ná sú kún 

yětɔn dó. Énɛ́ ɔ́, nú togun e ɖo ayǐkúngban ɔ́ jí lɛ́ɛ mɔ yě lě ɔ́, xɛsi ná jɛ yě jí, 

bɔ yě ná jɛ sísɔ́sísɔ́ jí. Nǔ e Manasée, Judáa xɔ́sú, Ezekiyási ví ɔ́ dó sin ɖo 

Jeluzalɛ́mu ɔ́, nǔ e ná gbo yě ɖ'é mɛ ɔ́ nɛ́. (Jelemíi 15 :2-4) 

Mawu ná zán hwɛjijɔ tɔn e nǔɖé ma nɔ sɛ do ná ǎ ɔ́ dó togun tɔn wú. Manasée 

Joziyási sín daagbó ɔ́ wɛ nyí axɔ́sú baɖabaɖa Judáa tɔn ɖaxó bǐ, hunsɛntɔ́ ɖaxó bǐ 

ɔ́, bó lɛ́ nɔ zinkpo jí ɖésú, káká nú xwe kanɖe afɔtɔn. Vivɔnu gbɛ tɔn tɔn ɔ́, é wá 

lɛ́ vɔ́ jɔ. Lo ɔ́, hwenu ko yi. Afɔkú e nǔdósin tɔn lɛ́ɛ ná dɔn wá ɔ́ sɔ́ sixú súnsún ǎ. 

Asúkúsi towe lɛ́ɛ sukpɔ́ hú kɔ́ e ɖo xutó é. Hwemɛ cíɖíɖí wɛ awě xo nyɔ̌nu e ɖó 

vǐ wínnyáwínnyá bɔ yě yi ahwan fun gbe lɛ́ɛ. Un dó xɛsi ɖaxó ɖé yě ajijimɛ. Nyɔ̌nu 

e ji vǐ tɛ́nwe ɔ́ ba éɖée kpo; gbɛ tɔn sɔ́ nyí nǔɖé wa nǔ ǎ; kéze kpo ɖo te bɔ hwe 

tɔn cí. É ɖu winnyá, bó flú. Jeluzalɛ́mu, vǐ towe e kpó ɖo gbɛ lɛ́ɛ ɔ́, un ná jó yě, 

bɔ yě ná kú ɖo ahwangbénu ɖo kɛntɔ́ yětɔn lɛ́ɛ nukɔn; Xó e nyɛ Mawu Mavɔmavɔ 

ɖɔ ɔ́ nɛ́. (Jelemíi 15 : 8-9) 

Xógbe baɖabaɖa élɔ́ lɛ́ɛ ɖo xlɛ́ ná wɛ ɖɔ akpá e Mawu dó nú Ablaxámu nukɔn ɖɔ 

kúnkan tɔn lɛ́ɛ ná sukpɔ́ é húzú wǔbláwúblá. È nǎ hu gbɛtɔ́ e ko ɖo Judáa toxo mɛ 

lɛ́ɛ bǐ, bó ná wlí vǐ kpɛví kpɛví lɛ́ɛ gba dó só wú. 

Nɔ ce, adǎn nǎ gbo mì wú wɛ a ji mì a! Mɛ bǐ wɛ gbɛ́ wǎn nú mì ɖo to ɔ́ bǐ mɛ, bó 

nɔ́ ɖo xó ba mì wɛ. Un nya nǔɖé ɖo mɛɖé sí ǎ, un ka yí nǔɖé ɖo mɛɖé sí ǎ, nǔ ɖo 

mɔ̌ có, mɛ bǐ gbɛ́ wǎn nú mì. (Jelemíi 15 :10) 

Xó ɖɔ xá Mawu Jelemíi tɔn sín akpáxwé ɛnɛgɔ́ ɔ́ ɖíe. ɖɛ wɛ bó ka lɛ́ nyí xó bɔ 

Jelemíi ɖɔ xá Mawu. Awakanmɛ wá kú i bǐ ɖó nǔɖé vosisa tɔn dó togun tɔn tamɛ 

lɛ́ɛ ma ɖo nǐná wɛ ǎ lɛ́ɛ wútu. 



Gbɛ e é wá ɔ́ kpódó gbeyíɖɔzɔ́ tɔn kpó vɛ́ n’i ɖaxó. Bɔ é ná ɖɔ émí ko tunwun ɔ́, 

émí ná gbɔ. 

Nukɔntɔn yiyi mɛ ɔ́, é gbɔ bó wá dó nu azǎn e gbe è ji i é, Jɔ̌bu mɛsɛntɔ́ Mawu 

tɔn ɔ́ ɖɔhun. 

Jelemíi ɖo wǔvɛ́ se wɛ ma gbo kɔ ɖo kɛntɔ́ tɔn lɛ́ɛ sí, káká jɛ hɛ̌nnumɔ tɔn lɛ́ɛ sí. 

Axɔ́ ɖu ma sú nyí nǔɖé bó kpítí ɖaxó ɖo hwenɛ́nu. Amɔ̌ Jelemíi ka ɖó akwɛ́ xó 

gbeɖé xá nɔví tɔn Judáanu lɛ́ɛ ɖě ǎ. Nǔ ɖo mɔ̌ có è ka ɖo nu dó e wɛ. 

Nǔgbó wɛ ɖɔ akwɛ́ wɛ nɔ́ hɛn mɛ kwíji. Xlɛ́ tɔn wɛ nyí ɖɔ, alɔkpa ɖokpó e è nɔ 

gblé ɖo xɔ́ntɔn abǐ nɔví sí ɔ́ wɛ nyí ɖɔ è nǐ nya akwɛ́ n’i. 

Mawu Mavɔmavɔ ka ɖɔ: “Un zin alɔ dó akɔ́n ɖɔ un ná hwlɛ́n we gán, bɔ nǔ 

na nyɔ́ nú we. Un zin alɔ dó akɔ́n ɖɔ hwenu e nukún ná myá kɛntɔ́ towe lɛ́ɛ, 

abǐ hwenu e yě ná ɖo aluwɛ mɛ ɔ́, yě ná wá sa vo nú we. (Jelemíi 15 :11) 

Azǎn nyanya e ɖo nǔ sɔ́ wɛ jǎwe lɛ́ɛ mɛ ɔ́, Mawu ná lɛ́ sɔ́ nǔ nú gbeyíɖɔ tɔn kpódó 

hlɔ̌hlɔ́n yɔ̌yɔ́ ɖěvo kpó, bɔ mɛ e ɖi xɛsi ná wɛ é ɖe lɛ́ɛ ná wá ba alɔgɔ́ ɖo gɔ̌n tɔn. 

Mǐ tunwun ɖɔ Jelemíi nɔ́ ɖu sísí e Nɛbukanɛzáa nɔ́ ɖó n’i ɔ́ sín le, káká bɔ Jelemíi 

ná ko sa vo n’i dó Judáanu e ma ɖo ganjí ǎ é ɖé lɛ́ɛ tamɛ. 

Mawu Mavɔmavɔ, hwi wɛ tunwun nǔ bǐ! Ma wɔn mì ó, ba hlɔn nú mì ɖo kɛntɔ́ 

ce lɛ́ɛ gɔ́n. A yá wǔ sin xomɛ dó mɛ e ɖo ya dó nú mì wɛ lɛ́ɛ ǎ, énɛ́ wɛ zɔ́n bɔ un 

ɖo wǔvɛ́ mɔ wɛ. Ma lɔn nú é nɔ mɔ̌ sɔ́ yi ó. Mawu Mavɔmavɔ, a tunwun ɖɔ hwi 

wú wɛ un ɖo winnyá élɔ́ lɛ́ɛ bǐ mɔ wɛ. Nú xó ɖé tɔ́n sín nu towe mɛ bó jɛ tó ce mɛ 

lě ɔ́, tlóló jɛ́n un nɔ wɔ ɖu; xó towe nɔ́ dó xomɛhunhun nú mì, bó nɔ ná awǎjijɛ 

mì. Mawu Mavɔmavɔ, Mawu Nǔbǐwúkpétɔ́, nyǐkɔ towe wɛ ɖo wǔ ce. Un yi jínjɔ́n 

mɛcákotɔ́ lɛ́ɛ sín ahwan mɛ ǎ; un yi jínjɔ́n ahwan yětɔn mɛ, bó j'awǎ xá yě ǎ. A zě 

hlɔ̌nhlɔ́n towe dó ɖe mì ɖó zɔ nú yě, ɖó xomɛsin towe gɔ́ ayi ce. Étɛ́wú ya ce ma 

ka ná gbokɔ ǎ? Étɛ́wú akpa ce ka ɖo nǔ wa xá mì wɛ, bó má ka ná kú ǎ? Mawu 

Mavɔmavɔ, a na wa yɛ nú mì tɔ e wú è nɔ ɖeji dó bó ká nɔ́ yi ba sin kpo ɖ'é mɛ é 

ɖɔhun wɛ a? (Jelemíi 15 :15-18) 

Nǔɖexlɛ́mɛ Mawu tɔn lɛ́ɛ ɔ́, lǐndɔ̌n gbeyíɖɔ tɔn lɛ́ɛ tɔn mɛ wɛ yě nɔ́ yi cí, bó nɔ́ 

nyí nyɔ̌ná nú yě. Éhɔ́nmɛ din ɖésú ɔ́, Mawuxó xa bó gbéjé kpɔ́n nyí jɔtɛn awǎjijɛ 

tɔn nú mɛ e nɔ jó yěɖée dó ná bó nɔ́ bló lɛ́ɛ. 



É ɖo có ɔ́, nǔbláwǔ kpódó xósúsú kpó jɛ́n akpáxwé atɔ́ɔ́ngɔ́ ɔ́ lɔ lɛ́ bɛ́ sín, ɖo xó e 

ɖɔ wɛ Jelemíi kpódó Aklúnɔ ɔ́ kpó ɖe ɔ́ tɛ́ntin. 

Ée un ɖɔ mɔ̌ ɔ́, Mawu Mavɔmavɔ ɖɔ nú mì ɖɔ: “Ényí a lɛ́ kɔ wá ɔ́, un ná yí 

we, bɔ a nǎ nɔ wa azɔ̌ nú mì. Ényí a ɖo gbesisɔ mɛ bó ná nɔ́ ɖɔ xójɔxó, bó ná 

jó xógblóɖiɖɔ dó ɔ́, a nǎ lɛ́ nyí gbeyíɖɔ ce. Amɔ̌, hwi wɛ ka na lɛ́ kɔ yi Judáanu 

lɛ́ɛ gɔ̌n ǎ, yě wɛ na lɛ́ kɔ wá gɔ̌n towe. Un na bló bɔ a nǎ syɛ́n ɖo nukɔn yětɔn; 

a nǎ cí ganvɔdó ɖɔhun, yě ná tɔ́n ahwan we, yě ká ná kpé wǔ we ǎ. Đó un ɖo 

kpɔ́ xá we, bó ná hwlɛ́n we; un yí we sín fɛ́n yětɔn mɛ. Xó e nyɛ Mawu 

Mavɔmavɔ ɖɔ ɔ́ nɛ́. Un nǎ hwlɛ́n we gǎn sín mɛdídá lɛ́ɛ lɔ mɛ; un ná ɖe we sín 

dǎkaxotɔ́ lɛ́ɛ lɔ mɛ. (Jelemíi 15 :19-21) 

Mawu kɔ́ nǔ nú Jelemíi dó xó ma ɖi xó ɖɔ wɛ é ɖe é wú. É ɖɔ ní yá wǔ ɖyɔ́ walɔ, 

bó tunwun nǔ ɖokpó ɖokpó tɛn mɛ. É ɖó ná kplɔ́n ji ɖe dó Mawu e dó akpá n’i ɖɔ 

émí ná cyɔ́n alɔ jí tɔn é wú. 

Wěmata 16 

Xó e Mawu Mavɔmavɔ ɖɔ nú mì é ɖíe: Jelemíi, a nǎ da asi ǎ, a ka ná ɖó vǐ 

súnnu abǐ nyɔ̌nu ɖo to mɛ fí ǎ. (Jelemíi 16 :1-2) 

Ɖó kɛntɔ́ ná wá gba to ɔ́ bǐ hánnyá bó wlí ahwankannumɔ yětɔn, bɔ adǎngbomɛ 

énɛ́ ɔ́ ɖo Judáa wútu ɔ́, Jelemíi ɖó ná da asi, káká bó ɖó hwɛndo ayǐ ǎ. Hanwéma 

sín han lɛ́ɛ ɖokpó ɖɔ nǔ e jɛ vǐ kpɛví lɛ́ɛ jí hwenu e kɛntɔ́ wá xá toxo ɔ́ é. (ɖɛhan 

137 :8-9) 

Mawu Mavɔmavɔ lɛ́ ɖɔ nú mì ɖɔ: “Jelemíi, ma yi xwé e gbe cyɔ kú ɖe ɔ́ ó. Ma yi 

cyɔnu ó, ma yi ya avǐ xá yě ó. Đó un ɖe fífá ce sín togun élɔ́ mɛ. Un ɖe xomɛnyínyɔ́ 

ce kpó nǔbláwǔ kú nú mɛ ce kpó sín to ɔ́ mɛ. Xó e nyɛ Mawu Mavɔmavɔ ɖɔ ɔ́ 

nɛ́. 6Mɛ kpaa lɛ́ɛ kpó gbɛtɔ́ nukúnɖéjí lɛ́ɛ kpó bǐ ná kú ɖo to ɔ́ mɛ. Mɛ ɖé ná ɖe bó 

ná zé yě dó do ǎ. Mɛ ɖé ka ná ví yě ǎ. Mɛ ɖé ná já wǔtu dó yě ta mɛ ǎ. Mɛ ɖé ka 

ná xwlɛ́ ta ɖó yě wú ǎ. Mɛ ɖé ná yi cyɔ yětɔn nu, bó ná yi ɖu nǔ, bó ná dó xo 

hwihwɛ́ mɛ e nǔ wa lɛ́ɛ e ǎ. Mɛ ɖé ka ná ba ahan nú mɛ e tɔ́ kú ná é, abǐ nɔ kú ná 

é dó dó gbɔ n'i ǎ. Ma ka yi xwé e gbe è ɖo agɔ̌ ɖu ɖe wɛ ɔ́ ó. Ma yi dɔ̌n bó yi jínjɔ́n 

ayǐ bó ɖu nǔ bó nu ahan xá yě ó. (Jelemíi 16 :5-8) 

Mawu lɛ́ dó sɛ́n nú Jelemíi gɔ́ nú asi e é ɖɔ é ma da é ó, bó ɖɔ é ní nɔ zɔ nú nɔví 

tɔn lɛ́ɛ. Nǔ énɛ́ lɛ́ɛ bǐ nyí wuntun awěxomɛ e jǎwe jí jɛ gbé é tɔn. 



Mawu Mavɔmavɔ ɖɔ: “Gbe ɖokpó ná wá su, bɔ mɛɖé sɔ́ ná xwlé nǔ dó nyǐkɔ ce 

mɛ ɖɔ: ‘Un xwlé Mawu Mavɔmavɔ nú we, é wɛ ɖe Izlayɛ́li ví lɛ́ɛ tɔ́n sín Ejípu’ 

ǎ. Lo ɔ́, è nǎ ɖɔ: ‘Un xwlé Mawu Mavɔmavɔ nú we, é wɛ ɖe Izlayɛ́li ví lɛ́ɛ tɔ́n sín 

to e ɖo taligbé ɔ́ mɛ, bó ɖe yě tɔ́n sín to ɖěvo e mɛ é gba yě dó gbɔn lɛ́ɛ bǐ mɛ.’ Yě 

ná xwlé nǔ mɔ̌, ɖó un ná kplá yě wá to e un ko ná tɔ́gbó yětɔn lɛ́ɛ ɔ́ mɛ. (Jelemíi 

16 :14-15) 

Hwenu e axɔ́súɖuta Judáa tɔn ɔ́ bǐ ɖo zǐnflú gɔngɔn mɛ ɔ́, Aklúnɔ Mavɔmavɔ ɔ́ ka 

tá wěziza ɖaxó nú gbeyíɖɔ tɔn ɖo do gɔngɔn mɛ. Kannumɔgbénu ɔ́, sɔ́ kpo ɖo nǎ 

ɖo Jelemíi sín xógbe lɛ́ɛ mɛ ǎ. Nú éyɛ́ ɔ́, yi wɛ yě ko yi. Hwenɛ́nu tɔn mɛ ɔ́, é ka 

dó kpá ɖɔ yě ná lɛ́ lɛ́ kɔ wá xwé. Énɛ́ ɔ́ ná nyí hwlɛngán sín acɛ Mawu tɔn kpódó 

gbejíninɔ tɔn kpó sín xlɛ́. 

Tíntɔ́n yɔ̌yɔ́ élɔ́ ná cí kannumɔgbénu Ejípu tɔn wegɔ́ ɖěvo gosín ɖɔhun, bó ná bló 

bɔ yě ná wɔn nukɔntɔn e yě yi nɔ é. 

Mawu Mavɔmavɔ wɛ nyí gǎnjɛwú ce, é wɛ nyí sósyɛ́n ce. Adǎngbomɛ hwenu 

ɔ́, é wɛ nɔ́ nyí bibɛtɛn ce. Akɔta akɔta lɛ́ɛ ná gosín wɛ̌kɛ́zo ɛnɛ lɛ́ɛ bǐ jí wá mɔ 

we, bó ná ɖɔ nú we ɖɔ: “Nǔ e tɔ́gbó mǐtɔn lɛ́ɛ nɔ́ sɛn lɛ́ɛ bǐ wɛ nyí awo, nǔ 

yǎyá wɛ, yě kpé nǔɖé wú ǎ. (Jelemíi 16 :19) 

Lě e akɔta kosi lɛ́ɛ ná wá lɛ́ vɔ́ jɔ bó sɛn Aklúnɔ Mavɔmavɔ ɔ́ gbɔn é sín wɛn dó 

wɛ Jelemíi ɖe. È xa Izlayɛ́li dó xó e ɖo fí é mɛ ɖě ǎ. 

Wɛn élɔ́ e dó wɛ Jelemíi ɖe ɖɔ ayǐ ɖé ná wá hɔ́n akɔta kosi lɛ́ɛ ná wá mɔ ɖɔ 

nǔmɛsɛn émítɔn lɛ́ɛ bǐ wɛ nyí nǔ vɔ̌tɔ́ é ɔ́, afɔklɛ́nnú ɖaxó wɛ é nyí nú Judáanu 

lɛ́ɛ, yě mɛ e lɛ́ kɔ sín Mawu nǔgbó ɖokpó géé ɔ́ gúdo, bó jɛ hun sɛn jí é. 

Ɖɔɖ’ayǐ élɔ́ ko cɛ ɖo Agun e mɛ ɖibla nǔɖitɔ́ lɛ́ɛ bǐ tɔn nyí kosi mɛ e ma nyí Jwifu 

ǎ lɛ́ɛ é mɛ. Lo ɔ́, vivɔnu hwenu lɛ́ɛ tɔn wɛ é ná wá cɛ bǐ kpéte, ɖo axɔ́súɖuɖu Klísu 

tɔn xwe afatɔ́n ɖo ayǐkúngban jí fí tɔn ɔ́ mɛ. 

Gbɛtɔ́ ɖó ná bló nǔmɛsɛn ǎ. Nǔ e é bló lɛ́ɛ nyí Mawu ǎ. Mawu ɖɔ: “Din tɔn ɔ́, 

un ná ɖe nǔwúkpíkpé ce kpó acɛkpikpa ce kpó xlɛ́ yě, bɔ yě ná tunwun ganjí; 

énɛ́ ɔ́, yě ná mɔ nukún jɛ wú ɖɔ Mawu Mavɔmavɔ wɛ un nyí. (Jelemíi 

16 :2021) 



Kɔ lɛ́ sín kannumɔgbénu Izlayɛ́li tɔn, lě e Mawu ná vɔ́ ɛ ɖó ayǐ ɖo vivɔnu hwenu 

lɛ́ɛ tɔn gbɔn é, kpódó nǔ ɖi nú Mawu nǔgbó ɖokpó géé ɔ́ kpó ɔ́, nǔ énɛ́ lɛ́ɛ bǐ ná 

nyí xlɛ́ ɖɔ Aklúnɔ Mavɔmavɔ ɔ́ nyí Nǔbǐwúkpétɔ́, bó ɖo aga nú nǔmɛsɛn lɛ́ɛ bǐ. 

Wěmata 17 

Nyladó Judáa tɔn ɔ́, è wlán kpó zǔnkpe gankponɔ kpó, bɔ é ɖi wun ɖo ayixa yětɔn 

lɛ́ɛ mɛ, bó lɛ́ wlán dó nǔmɛsɛn yětɔn lɛ́ɛ sín vɔ̌sákpe lɛ́ɛ sín zo wú. 

Mawu ɖɔ: “Hwɛ e Judáa togun ɔ́ hu ɔ́ cí nǔwlánwlán e è zě ganswe abǐ diamáaswe 

dó kun dó nǔ mɛ ɔ́ ɖɔhun. È wlǎn dó ayi yětɔn mɛ; è wlán dó vɔ̌sákpe yětɔn lɛ́ɛ 

sín zwe lɛ́ɛ mɛ. (Jelemíi 17 :1) 

Zǔnkpe ɔ́ wɛ è nɔ zán dó wlán nǔmɛsɛn lɛ́ɛ sín nyǐkɔ dó vɔ̌sákpe yětɔn lɛ́ɛ sín zo 

wú. Ényí è ka wlán sɛ́n lɛ́ɛ ɖó awínnyatɛ lɛ́ɛ jí ɔ́, nǔ nyanya wiwa wɛ ka ɖi xwi ɖo 

Izlayɛ́li ví lɛ́ɛ sín ayixa mɛ bó syɛ́n gbánwúngánwún. 

Hǔnjɛ́n sín akpajlɛ́ ɔ́, lě do e Izlayɛ́li syɛ́n ayixa bó ɖo nyladó ɔ́ mɛ dó ta wɛ bǐ ɖo 

yiyi wɛ é dó gesí wɛ é ɖe. Nǔ ɔ́ kó syɛ́n nú yě bǐ, káká byɔ́ kun yětɔn mɛ. 

Akpajlɛ́ énɛ́ ɔ́ ɖo nǔ sɔ́ nú ɖěvo sín wǐwá wɛ ɖo nukɔn mɛ. É wɛ nyí sɛ́n Mawu lɛ́ɛ 

e é ná wlán dó gbɛtɔ́ sín ayixa mɛ ɖo akɔjijɛ yɔ̌yɔ́ ɔ́ mɛ é. 

Ayi yětɔn nɔ ɖo vɔ̌sákpe yětɔn lɛ́ɛ, vodún Acela yětɔn lɛ́ɛ, kpódó atínmú e 

gbɔn só jí só jí lɛ́ɛ kpó jí, lě e ayi yětɔn nɔ ɖo vǐ yětɔn lɛ́ɛ jí é. Judáa togun e, 

hwi mɛ e nɔ sɛn vodún gbɔn só jí só jí, bó nɔ́ sɛn gbɔn nǔkan mɛ nǔkan mɛ ɔ́, 

nǔ e nyí towe lɛ́ɛ, dɔkun towe lɛ́ɛ kpó fí e a nɔ yi sɛn vodún gbɔn lɛ́ɛ kpó ɔ́, un 

jó bǐ nǔ kɛntɔ́, bɔ kɛntɔ́ ná vɔ bǐ, ɖó hwɛ e a hu gbɔn ayǐ towe lɛ́ɛ jí lɛ́ɛ wú. 

(Jelemíi 17 :2-3) 

Nǔmɛsɛn Acéla ɔ́ wɛ nɔ́ ná awǎjijɛ, bó nyí asi nú nǔmɛsɛn Baalu. Atínkpo ɖé wɛ 

nɔ́ sɔ́ afɔ tɔn ɖó te, ɖo bǒcyɔ Baalu tɔn ɔ́ kpá. 

Xó e Mawu Mavɔmavɔ ɖɔ ɔ́ ɖíe: Mɛ e nɔ ɖeji dó gbɛtɔ́ wú ɔ́, mɛ e nɔ sɔ́ gbɛtɔ́ 

dó ɖó gǎnjɛwú ɔ́, mɛ e nɔ lɛ́ kɔ sín nyɛ Mawu Mavɔmavɔ gúdo ɔ́, un ná dó nu 

i. (Jelemíi 17 :5) 

Nǔwlánwlán e bɛ́ sín fí ɔ́ ɖi Ɖɛhan nukɔntɔn ɔ́. Jelemíi ɖo nǔ baɖabaɖa e nɔví tɔn 

lɛ́ɛ sín walɔ gbejímanɔ tɔn ɔ́ ná dɔn wá nú yě lɛ́ɛ tínmɛ wɛ. 



Mɛ e nɔ ɖeji dó nǔɖókan tɔn lɛ́ɛ hlɔ̌nhlɔ́n gbɛtɔ́ tɔn e ɖo wǔ tɔn é kpódó 

nǔwúkpíkpé tɔn lɛ́ɛ kpó wú ɔ́, kɔ wɛ é ɖe dó Mawu bó ɖo nudó glɔ́. 

Mɛ énɛ́ ɔ́ cí zungodwe ɖo axéko jí ɖɔhun. Nyɔ̌ná já ɔ́, é nɔ tunwun lɔ ǎ. Fí e gběhan 

bǐ fyɔ́ ɖe ɖo axéko ɔ́ jí ɔ́ wɛ é ɖe. Jɛ wɛ ɖo ayǐkúngban énɛ́ ɔ́ sín lanmɛ, mɛɖé nɔ́ 

nɔ fínɛ́ ǎ. Nǔ nyɔ́ nú mɛ e ɖeji dó nyɛ Mawu Mavɔmavɔ wú é, mɛ e gán jɛ nyɛ 

Mawu Mavɔmavɔ wú ɔ́, nǔ tɔn nyɔ́. É cí atín e è tun ɖó tɔsisa tó, bɔ é nyi ɖɔ dó tɔ 

ɔ́ mɛ é ɖɔhun. Atín énɛ́ nɔ́ tunwun akú ǎ. Ama tɔn lɛ́ɛ nɔ́ ɖo mǔ tɛgbɛ. Xwe ɖé su 

bónú jǐ na bó má ja ǎ ɔ́, ado nɔ hu i ǎ. É nɔ gɔn sínsɛ́n gbeɖé ǎ. (Jelemíi 16 :6-8) 

Jelemíi ɖo gbɛtɔ́ do vovo we jlɛ́ wɛ. Mɛ e ɖe kɔ dó Mawu bó lɛ́ kɔ sín gǔdo tɔn ɔ́, 

akú sín jɔdómɛwú wɛ é nɔ́ ɖó bó nɔ́ wá yi tɔ́n ɖo axéko jí. Amɔ̌ mɛ e ka ɖeji dó 

Mawu wú ɔ́, éyɛ́ nɔ́ mɔ nyɔ̌ná. 

Gbɛtɔ́ sín ayixa hízí; ayixa tɔn dá hú nǔ bǐ. È sixú gbɔ azɔn n'i ǎ; è sixú mɔ 

nǔ jɛ ayi tɔn mɛ ǎ. (Jelemíi 17 :9) 

Gbɛtɔ́ ɔ́, dǎka tɔn kpódó kúnnylánylá tɔn kpó mɛ ɔ́, é nɔ́ vɛdó ɖɔ, gbɔn nǔɖókan 

émí ɖésúnɔ tɔn lɛ́ɛ gbla mɛ wɛ émí ná yi nukɔn, bɔ Mawu kún nyí nǔɖé wa nu nú 

émí ó sín. 

Nyɛ Mawu Mavɔmavɔ ɔ́, un nɔ tunwun nǔ e lin wɛ gbɛtɔ́ ɖe ɖo ayi tɔn mɛ é. Nǔ 

e ɖo mɛ xomɛ ɔ́, un nɔ mɔ bó nɔ́ da kpɔ́n. Énɛ́ ɔ́, un nɔ wa nǔ nú mɛ lě e walɔ mɛ 

ɔ́ tɔn byɔ́ gbɔn é; nǔ e mɛɖé wa ɔ́ sín axɔ́ wɛ un nɔ sú mɛ ɔ́. (Jelemíi 17 :10) 

Mawu ɖokpónɔ jɛ́n tunwun gbɛtɔ́ sín ayixa. É wɛ nyí hwɛɖɔtɔ́ tɔn ɖaxó bǐ ɔ́. É wɛ 

nɔ́ da gan nú walɔ gbɛtɔ́ tɔn lɛ́ɛ kpɔ́n, bɔ é sí wɛ gbeta gǔdo tɔn ɔ́ ɖe. 

Mɛ e nɔ jɛ dɔkun dó acɛ jí ɔ́ cí asɔklé e fɛ azin e é má ɖó ǎ é ɖɔhun. É ná kpo 

ɖo gbɛ céɖécéɖé lě bɔ dɔkun tɔn ná jó é dó, gbɛ tɔn sín vivɔnu ɔ́, é ná cí yɛyinɔ 

ɖé ɖɔhun ɖo gbɛ ɔ́ mɛ. (Jelemíi 17 :11) 

È nɔ ɖɔ hwɛhwɛ ɖɔ mɛ e nɔ klá jɛ mɛ ɖěvo nú e ma nyí étɔn ǎ lɛ́ɛ nu ɔ́, bǐ jɛ́n ná 

lɛ́ fun dó así n’i.  

Axɔ́súzinkpo susunɔ ɖé tíin, sín do ɔ́, susu tɔn zɛ axɔ́súzinkpo e ɖo gbɛ ɔ́ mɛ lɛ́ɛ 

bǐ tɔn wú, fínɛ́ wɛ mǐ nɔ sɛn Mawu ɖe. Mawu Mavɔmavɔ! Hwi wɛ nyí mɛ e 

Izlayɛ́li ɖo nukún ɖó wɛ é. Mɛ e jó hwɛ Mawu Mavɔmavɔ dó lɛ́ɛ bǐ wɛ ná ɖu 

winnyá. Mɛ e lɛ́ kɔ sín gúdo towe lɛ́ɛ bǐ ná cí nyǐkɔ e è wlǎn dó kɔ́gúdu mɛ ɔ́ 



ɖɔhun. Đó yě jó hwi Mawu Mavɔmavɔ e nyí tɔjɔtɛn e mɛ sin e nɔ ná gbɛ mɛ ɔ́ nɔ 

sa sin é dó. (Jelemíi 17 :12-13) 

Afɔkú Jelemíi tɔn mɛ ɔ́, é ɖo xó sú ylɔ́ Mawu e nyí hɔnbɛtɛn tɔn é wɛ. É wɛ nyí 

ayijɛ-ayǐ tɔn bó nyí fífá tɔn. 

Đó yě jó hwi Mawu Mavɔmavɔ e nyí tɔjɔtɛn e mɛ sin e nɔ ná gbɛ mɛ ɔ́ nɔ sa sin 

é dó. (Jelemíi 17 :13) 

Nǔ wlán ɖó ayǐkúngban bónú é ní bú ayǐkúngban ɔ́ ɖɔhun ɔ́, nǔɖitɔ́ lɛ́ɛ sín nyǐkɔ 

e è wlán dó gbɛwéma mɛ ɔ́, flíjɛ tɔn sín akpajlɛ́ wɛ. Fí e è nɔ wlán nyǐkɔ dó bɔ é 

ma sɔ́ nɔ́ súnsún ǎ bó nɔ́ nɔ ayǐ káká sɔ́yi é nɛ́. 

Mɛ e ɖo ya dó nú mì wɛ lɛ́ɛ ní ɖu winnyá, nyɛ ní ma ka ɖu ɖě ó. Xɛsi ní jɛ yě 

jí, nyɛ ní ma ká ɖi xɛsi ɖě ó. Sɛ́ awěxomɛ zán ɔ́ dó yě, alɔ towe ní jɛ yě wǔ, 

bónú nǔ ní xá yě gbɔn zǔndohlando. (Jelemíi 17 :18) 

Jelemíi ɖo vo sa nú Mawu wɛ ɖɔ é ní hwlɛ́n émí gán ɖo mɛ e ɖo gbě émítɔn blá 

wɛ lɛ́ɛ sí. Énɛ́ ɔ́, é lɛ́ xa nudó xó ɖěvo lɛ́ɛ dó yě jí, ɖó yě mɛ énɛ́ lɛ́ɛ ɔ́, kɛntɔ́ Mawu 

tɔn lɛ́ɛ wɛ yě zé gbeta ɖɔ émí nyí gbɔn mɔ̌. 

Kpikpɔ wěmata ɔ́ tɔn e kpo é bǐ wɛ jínjɔ́n gbɔjɛzán sɛ́n ɔ́ nyinyi kpódó nyɔ̌ná e sín 

akpá Mawu dó kunkplá lɛ́ɛ kpó jí. 

É ná kpácá mɛ tawun ɖɔ sɛ́n énɛ́ ɔ́ ɖokpónɔ nyinyi kɛ́ɖɛ́ ko kpé kpowun bɔ 

awěxomɛ e sín wɛn Mawu dó lɛ́ɛ bǐ ná xásá mɛ ɖó. 

Mɔ̌ wɛ ɖó sɛ́n énɛ́ ɔ́ ɖokpónɔ nyi kpó nǔgbó ɔ́, é wɛ ná dɔn mɛ bɔ è nǎ nyi sɛ́n ɖě 

lɛ́ɛ bǐ. 

Mawu Mavɔmavɔ ɖɔ nú mì ɖɔ: “Nǔ e a na bló lɛ́ɛ ɖíe: Yi, yi cí toxo ɔ́ 

sín hɔntogbó e è nɔ ylɔ́ ɖɔ Hɔntogbó toví lɛ́ɛ tɔn ɔ́ jí. Fínɛ́ wɛ Judáa xɔ́sú lɛ́ɛ 

nɔ gbɔn. A na lɛ́ yi cí hɔntogbó Jeluzalɛ́mu tɔn e kpo lɛ́ɛ ɖokpó ɖokpó jí. 

(Jelemíi 17 :19) 

Toví lɛ́ɛ sín hɔntogbó ɔ́ wɛ è nɔ gbɔn bo nɔ byɔ́ Mawu xwé ɔ́ gbe. Toví lɛ́ɛ kɛ́ɖɛ́ 

tɔn wɛ nyí hɔntogbó énɛ́ ɔ́. 

Hɔn énɛ́ ɔ́ li hɛ́nnu ɔ́, axi ɖé ɖo fínɛ́. Bɔ è nɔ gba gbɔjɛzán sɛ́n ɔ́ gannaganna 

agbawungba mɛ bǐ nukún mɛ. Bɔ è nǎ ɖɔ hwɛ e wlí yě é kún sɔ́ ɖo tó fí ó, ɖó 



sinsɛnxɔ ɔ́ kpá tawun wɛ nǔ énɛ́ lɛ́ɛ nɔ́ ɖo jijɛ ɖe wɛ. Hún mǐ ná ɖɔ nukún Mawu 

tɔn ta koɖoɖo yě nɔ́ lɛ́ bló ɖe. 

É tlɛ sɔ́ nyí gbɔjɛzán sɛ́n ɔ́ kɛ́ɖɛ́ wɛ yě gba ǎ. Lo ɔ́, ayǐkúngban lɛ́ɛ ná nɔ́ gbɔjɛ́ 

xwe tɛnwegɔ́ ɔ́ mɛ e sɛ́n ɔ́ ɖɔ ɔ́, yě gba sɛ́n énɛ́ ɔ́ lɔ bǐ. 

Lo ɔ́, lě e sɛ́n ɔ́ ka ɖɔ gbɔn é wɛ nyí ɖɔ è nǎ lɛ gle lɛ́ɛ nú xwe ayizɛ́n. Bɔ xwe 

tɛ́nwegɔ́ ɔ́ mɛ ɔ́, è nǎ jó ayǐkúngban lɛ́ɛ dó bɔ yě ná gbɔjɛ. 

Mawu kó tínmɛ nú yě ɖ’ayǐ, ɖɔ sɛ́n ɔ́ jí ma bló ɖó ná hwɛɖónúmɛ wá nú yě. 

Sín hwenu Sawúlu axɔ́sú nukɔntɔn Izlayɛ́li tɔn ɔ́ hwenu ɔ́, Izlayɛ́li ví lɛ́ɛ nyi sɛ́n 

énɛ́ ɔ́ kpɔ́n gbeɖé ǎ. Lo ɔ xwe kanɖé gban nɔ kannumɔgbénu xɔ ɔ́, ayǐkúngban jó 

dó ɖo xwe tɛ́nwe mɛ tɛngbɛ e sín xó sɛ́n ɔ́ ɖɔ ɔ́ ko bló xwe gěgé. Bɔ bǐ kplékplé 

bló xwe afɔwe kanwe wǒ, bɔ ayǐkúngban lɛ́ɛ nɔ ma gbɔjɛ́ ɖo Izlayɛ́li. 

Nú hwenu tobútóbú énɛ́ bǐ ɔ́, Izlayɛ́li ví lɛ́ɛ vɛdó ɖɔ émí ɖo sɛ́n Mawu tɔn ɔ́ gba 

wɛ bɔ nǔɖé kún ná jɛ ó wɛ sín. Yě vɛdó tódɔnnúmɛ ɖě kún ɖe ó wɛ sín. Lo ɔ́, é 

kpo xwe afɔwe kɛnnɛ koatɔ́ɔ́n nukún ɖokpó, bɔ Aklúnɔ Jezu ná wá gbɛmɛ fí ɔ́, 

Aklúnɔ Mawu ɔ́ zɔn ahwankpá Babilɔ́nu tɔn nukɔn bó wá ba jǒnɔ togun tɔn. Ée é 

wá é ɔ́, é dlɛ́n axɔ́ e togun tɔn ɖu dó e ɔ́ sín wěma dó e. É wɛ nyí kannumɔgbénu 

xwe kanɖé-gban tɔn. 

Mɛɖé nɔ́ ba nǔɖɔ Mawu bó nɔ́ gló e ǎ. Ayǐ ɖé ma hɔ́n nú we ǎ ɔ́, ayǐ ɖé ka ná wá 

hɔ́n nú, bɔ a nǎ ɖó gbe n’i jɛ́n wɛ. 


